
 � 1994-cü il sentyabrın 20-də Bakıda dünyanın 7 ölkəsini 

təmsil edən 11  neft şirkəti ilə “Xəzər dənizinin Azərbaycan 
sektorunda “Azəri”, “Çıraq” yataqlarının və “Günəşli” yatağının 
dərinlikdə yerləşən hissəsinin birgə işlənməsi və  hasilatın pay 
bölgüsü haqqında”  imzalanmış saziş yeraltı təbii sərvətlərimizdən 
xalqımızın rifahı naminə  səmərəli istifadə olunmasına imkan 
yaratdı. Əsrlərdən bəri zəngin neft diyarı kimi tanınan ölkəmizin 
şanlı ənənələrinə əsaslanan “Əsrin müqaviləsi” Azərbaycanın 
iqtisadi qüdrətini və beynəlxalq nüfuzunu artırmaqla yanaşı, bir 
sıra parlaq zəfərlərə yol açdı. 

Heydər Əliyevin dərin zəkası, 
müdrik siyasətinin məntiqi nəticəsi 
olan yeni neft strategiyası ölkəmizin 
davamlı inkişaf yoluna qədəm qoyma-
sı üçün təməl daşı rolunu oynadı. Xal-
qımızın xoşbəxt gələcəyi, işıqlı sabahı 
naminə inkişaf və tərəqqi konsepsi-
yasına çevrilmiş bu strateji kurs ölkə 
iqtisadiyyatının gücləndirilməsinə, 
nüfuzlu xarici şirkətlərlə milli maraq-
lara söykənən səmərəli əməkdaşlığın 
qurulmasına, müasir texnologiya-
ların, yeni nəsil avadanlıqların neft 
sənayesinə tətbiqinə imkan yaratdı. 

“Əsrin müqaviləsi”nin imza-
lanmasına həsr olunmuş təntənəli 
mərasimdə ümummilli liderimiz 
Heydər Əliyev demişdir: “ Biz bu 
müqaviləni imzalamaqla Azərbaycan 
Respublikası ilə dünyanın inkişaf 
etmiş dövlətləri, onların ən böyük 
şikətləri arasında əlaqələr yaradır, 
Azərbaycan iqtisadiyyatının dünya 
iqtisadiyyatına, azad bazar iqtisadiy-
yatına qoşulması üçün əsas yaradı-
rıq. Biz bu müqaviləni imzalamaqla 
dünyaya bir daha nümayiş etdiririk 
ki, müstəqil Azərbaycan Respublikası 
demokratik və hüquqi dövlətdir... Biz 
bu müqaviləni imzalamaqla xarici 
ölkələrdən Azərbaycana investisiya 
qoyulması üçün böyük yol açırıq, 
digər şirkətlərin də Azərbaycanda 
fəaliyyət göstərməsi üçün zəmin 
yaradırıq”.

 “Əsrin müqaviləsi” Azərbaycanı 
beynəlxalq aləmə qlobal enerji və 
nəqliyyat layihələrinin təşəbbüskarı və 
fəal iştirakçısı kimi tanıtmaqla yanaşı, 
ölkə neft sənayesinin infrastruktur im-
kanlarını əhəmiyyətli dərəcədə  artırdı. 
Ötən illər ərzində yeni neft strategiyası 
çərçivəsində Xəzər dənizində dünya 
standartlarına cavab verən 6 hasilat 
və 2 texniki təchizat platforması inşa 
edilərək istismara verildi,  neftin sahilə 
nəqlini təmin etmək məqsədilə sualtı 
boru kəmərləri çəkildi, Səngəçal  ter-
minalı inşa olundu. Xam neftin dünya 
bazarlarına çıxarılmasını təmin etmək 
məqsədilə alternativ ixrac marşrutları 

– Bakı-Novorossiysk, Bakı-Supsa və 
Bakı-Tbilisi-Ceyhan boru kəmərləri 
çəkildi. Bu qurğu və obyektlərin hər 
biri artıq uzun illərdir ki, Azərbaycanın 
yeni neft strategiyasının inkişafına, 
ölkəmizin iqisadi qüdrətinin artmasına 
xidmət edir. 

1997-ci il noyabr ayının 7-də 
“Çıraq” yatağında hasilata başlanması   
Azərbaycanın neft sənayesinin tarixinə 
möcüzənin reallığa çevrildiyi gün kimi 
düşdü. Sonrakı illərdə isə “Azəri” 
yatağının və “Günəşli” yatağının 
dərin sulu hissəsinin istismara daxil 
edilməsi ilə Azərbaycanda böyük neft 
hasilatına başlanıldı. İllər ötdükcə 
ölkəmizdə neftin hasilatı sahəsində 
rekord göstəricilər əldə olundu. Belə 
ki, “Əsrin müqaviləsi” çərçivəsində 
ilkin neftin çıxarıldığı 1997-ci ilin 
noyabr ayından ölkə üzrə neft hasilatı 
təxminən 5,6 dəfə artaraq 9 milyon 
tondan 2010-cu ildə 50,7 milyon tona 
çatdırıldı. Bütövlükdə isə 1997-ci 
ildən indiyədək “Əsrin müqaviləsi” 
çərçivəsində təqribən 410 milyon ton 
neft hasil olunmuşdur.

1996-cı ilin yayında Bakıda 
“Şahdəniz” yatağının əcnəbi şirkətlərlə 
birgə işlənməsinə dair imzalanmış 
hasilatın pay bölgüsü sazişinin uğurla 
həyata keçirilməsi Azərbaycanı, həm 
də dünyanın potensial qaz ixrac edən 
ölkəsinə çevirdi. Artıq 10 ilə yaxın-
dır ki, “Şahdəniz” yatağının birinci 
işlənmə mərhələsi çərçivəsində hasil 
edilən təbii qaz Gürcüstan, Türkiyə və 
Yunanıstana ixrac olunur.  2013-cü ilin 
sonlarından etibarən isə “Şahdəniz” 
yatağının ikinci işlənmə mərhələsinə 

start verildi. “Şahdəniz-2” layihəsi 
çərçivəsində hasil ediləcək əlavə qaz 
həcmlərinin Avropaya çatdırılması 
“Cənub” qaz dəhlizi ixrac marşru-
tunun yaradılmasına yol açdı. Artıq 
sözügedən dəhlizin reallığa çevrilməsi 
üçün mövcud Cənubi Qafqaz boru 
kəmərinin genişləndirilməsinə, eləcə 
də TANAP və TAP boru kəmərlərinin 
inşasına başlanılıb. “Cənub” qaz 

dəhlizinin istifadəyə verilməsi 
isə il ərzində 25 milyard kubmetr 
“Şahdəniz” qazını Avropa bazarla-
rına çatdırmağa imkan verəcək. Bu 
isə Azərbaycanın Avropa ölkələrinin 
enerji təhlükəsizliyinin təminatındakı 
rolunu əhəmiyyətli dərəcədə artıracaq. 

Azərbaycan Respublikasının 
Prezidenti  İlham Əliyevin qeyd 
etdiyi kimi, neft bizim üçün məqsəd 
deyil, ölkəmizin  qarşıya qoyduğu 
məqsədlərə çatması üçün bir vasitə 
rolunu oynadı. Yeni neft strategiyası-
nın uğurla reallaşdırılması iqtisadiy-
yatın sürətli inkişafına imkan yaratdı, 
əhalinin rifah halının yaxşılaşdırılması 
üçün ölkədə sosialyönümlü  tədbirlərə 
diqqət artırıldı. Təkcə onu qeyd etmək 
kifayətdir ki, Azərbaycanda həyata 
keçirilən uğurlu iqtisadi strategiya 
nəticəsində son 13 ildə ümumi daxili 
məhsul, eləcə də sənaye istehsalı 
üç dəfədən çox artmışdır. Ölkənin 
maliyyə imkanlarının xeyli dərəcədə 
artması iqtisadiyyatın şaxələndirilməsi 
üçün geniş imkanlar yaratdı. Ötən 
illər ərzində neftdən əldə olunan 
gəlirlər hesabına iqtisadiyyatın 
şaxələndirilməsi, qeyri-neft sekto-
runun inkişafı istiqmətində konkret 
tədbirlər həyata keçirildi. Bunun da 
hesabına ümumi daxili məhsulda 
qeyri-neft sektorunun payı təqribən 70 
faizə çatdırıldı.  

Neft və qazın satışından əldə 
olunan gəlirlərin Azərbaycan Respub-
likasının sosial-iqtisadi tərəqqisinə 
istiqamətləndirilməsi dövlət 
siyasətinin başlıca məqsədidir. Bunu 
nəzərə alaraq ölkənin neft yataqlarının 

xarici şirkətlərlə birgə işlənməsindən 
əldə edilən mənfəət neftinin satışından 
daxil olan valyuta vəsaitlərinin və 
digər gəlirlərin toplanması və səmərəli 
idarə edilməsi, həmin vəsaitlərin öncül 
sahələrin inkişafına və sosial-iqtisadi 
baxımdan mühüm əhəmiyyət kəsb 
edən ümummilli layihələrin həyata 
keçirilməsinə yönəldilməsini təmin 
etmək məqsədilə Azərbaycan Respub-

likasının Prezidenti Heydər Əliyevin 
29 dekabr 1999-cu il tarixli fərmanı 
ilə Azərbaycan Respublikasının 
Dövlət Neft Fondu yaradıldı. Dövlət 
başçısının 2000-ci il dekabrın 29-da 
imzaladığı digər fərmanla isə fondun 
Əsasnaməsi təsdiq edildi. Dövlət 
Neft Fondunda toplanmış gəlirlərdən 
səmərəli istifadə olunmasını təmin 
etmək məqsədilə Azərbaycan Respub-
likasının Prezidenti  İlham Əliyevin 
27 sentyabr 2004-cü il tarixli fərmanı 
ilə “Neft və qaz gəlirlərinin istifadə 
olunması üzrə uzunmüddətli strategi-
ya” təsdiq olundu. Həmin strategiyada 
vəsaitlərin aktiv şəkildə, o cümlədən 
iqtisadiyyatın qeyri-neft sektorunda, 
regionların, kiçik və orta sahibkar-
lığın, infrastruktur sahələrinin geniş 
miqyaslı inkişafında, yoxsulluğun 
azaldılması üzrə tədbirlərin həyata 
keçirilməsində, “insan kapitalı-
nın” inkişafında, ölkənin müdafiə 
qabiliyyətinin gücləndirilməsi və digər 
bu kimi istiqamətlərdə istifadə olun-
ması nəzərdə tutulur. 

Təsadüfi deyil ki, bu məqama 
toxunan Prezident İlham Əliyev 
demişdir: “Əldə olunan bütün gəlirlər 
şəffaf şəkildə qorunur, saxlanılır, idarə 
olunur və indiki mərhələdə ölkəmizin 
inkişafı ilə bağlı layihələrə yönəldilir. 
Gələcək mərhələdə maliyyə resurs-
larımızı şaxələndirmək üçün biz bu 
vəsaitdən müxtəlif ölkələrdə müxtəlif 
layihələrə investisiya şəklində də 
istifadə edəcəyik”. 

 Ötən müddətdə Neft Fondunun 
Əsasnaməsinə uyğun olaraq, quru-
mun vəsaiti hesabına ölkənin sosi-

al-iqtisadi tərəqqisi naminə mühüm 
ümummilli problemlərin həlli və 
strateji əhəmiyyətli infrastruktur 
obyektlərinin inşası və bərpası həyata 
keçirilib. Belə ki,  Heydər Əliyev 
adına Bakı-Tbilisi-Ceyhan əsas ixrac 
boru kəməri layihəsində Azərbaycan 
Respublikasının iştirak payının 
maliyyələşdirilməsinə 297,9  milyon 
manat, Oğuz-Qəbələ zonasından Bakı 

şəhərinə su kəmərinin çəkilməsinə 
779,6 milyon manat, Azərbaycan 
Respublikası Dövlət Neft Şirkətinin 
“Azəri-Çıraq-Günəşli” layihəsində 
iştirak payının maliyyələşdirilməsinə 
87,6 milyon manat, Bakı-Tbilisi-
Qars yeni dəmir yolu layihəsinin 
maliyyələşdirilməsinə 534,4 milyon 
manat,  Azərbaycan Respublikası 
Prezidentinin 30 mart 2006-cı il ta-
rixli  sərəncamı ilə ölkəmizdə qeyri-
neft sektorunun inkişaf etdirilməsi 
məqsədilə yaradılmış “Azərbaycan 
İnvestisiya Şirkəti” Açıq Səhmdar 
Cəmiyyətinin nizamnamə kapitalının 
formalaşdırılmasına 90 milyon manat 
vəsait ayrılıb. 

Bununla yanaşı,  yeni neft 
strategiyasından əldə olunan gəlirlər 
hesabına  bir çox dövlət proqramların-
da nəzərdə tutulmuş tədbirlərin icrası 
və maliyyələşdirilməsi təmin edilib. 
Belə ki, fond tərəfindən “Məcburi 
köçkün ailələrinin yaşayış şəraitinin 
yaxşılaşdırılması istiqamətində 
işlərin davam etdirilməsi” və Bakı, 
Sumqayıt, eləcə də digər şəhər və 
rayonlarda məcburi köçkünlərin 
müvəqqəti sıx məskunlaşdıqları 
obyektlərdə kommunal infrastrukturun 
yaxşılaşdırılması ilə bağlı nəzərdə 
tutulan tədbirlərə, ümumilikdə, 1 
milyard 981,5 milyon manat vəsait 
yönəldilib. Eyni zamanda, Dövlət 
Neft Fondu tərəfindən Azərbaycan 
Respublikası Prezidentinin fərmanı ilə 
təsdiq edilmiş “2008-2015-ci illərdə 
Azərbaycan Respublikasında əhalinin 
ərzaq məhsulları ilə etibarlı təminatına 
dair  Dövlət Proqramı”nda nəzərdə 

tutulmuş “Samur-Abşeron suvar-
ma sisteminin yenidən qurulması” 
layihəsinə daxil olan Taxtakörpü su 
anbarının, Vəlvələçay-Taxtakörpü və 
Taxtakörpü-Ceyranbatan kanallarının 
tikintisinin davam etdirilməsi ilə bağlı 
tədbirlərin maliyyələşdirilməsinə 1 
milyard 278,7  milyon manat,  "2007-
2015-ci illərdə Azərbaycan gənclərinin 
xarici ölkələrdə təhsili üzrə Dövlət 

Proqramı"nın maliyyələşdirilməsinə 
isə 177,6 milyon manat xərclənib. 
Məlum olduğu kimi, 2003-cü ildən 
etibarən Azərbaycan Respublikasının 
dövlət büdcəsinin formalaşdırılmasın-
da Dövlət Neft Fondunun vəsaitlərinə 
böyük üstünlük verilir. Ötən illərdə 
fondun vəsaitlərindən dövlət büdcəsinə 
67 milyard 162 milyon manat  trans-
fert edilib. 

 2013-cü ildən etibarən Dövlət 
Neft Fondu yeni layihələrin 
maliyyələşdirilməsini həyata keçirir. 
Bu baxımdan Azərbaycanın uğurlu 
investisiya siyasətinin məntiqi nəticəsi 
sayılan "Star" neft emalı kompleksinin 
tikintisi layihəsi diqqət çəkir. Qardaş 
Türkiyə Cümhuriyyətində  reallaş-
dırılan  həmin layihədə Azərbaycan 
Respublikasının iştirak payının 
maliyyələşdirilməsinə 723,2  mil-

yon manat, “Cənub Qaz Dəhlizi” 
QSC-nin nizamnamə kapitalında 
Azərbaycan dövlətinin iştirak payının 
maliyyələşdirilməsinə isə 974,7  
milyon manta ayrılıb. Bununla yanaşı, 
yaxın gələcəkdə Xəzər dənizində yeni 
müasir üzən qazma qurğusunun, eləcə 
də Bakı yaxınlığında yeni neft-qaz 
və neft-kimya kompleksinin tikintisi 
layihələrinin reallaşdırılmasında da 

Dövlət Neft Fondunun vəsaitlərindən 
istifadə edilməsi nəzərdə tutulur.

Göründüyü kimi, Azərbaycan 
iqtisadiyyatı ümummilli lider Heydər 
Əlıyevin yaratdığı təməl üzərində 
hərtərəfli və dinamik inkişaf edir. 
Güclü, qüdrətli Azərbaycan qurucu-
luğu yolunda davam etdirilən qlobal 
neft-qaz və nəqliyyat layihələri, dövlət 
proqramları da ən ümdə məqsədə 
– ölkəmizin iqtisadi qüdrətınin və 
beynəlxalq nüfuzunun artmasına 
xidmət edir. Bu isə onu deməyə əsas 
verir ki, Azərbaycan dovlətinin iqti-
sadi qüdrəti bundan sonra da artacaq, 
iqtisadiyyat sürətlə inkişaf edəcək, 
xalqımızın maddi-rifah halı bir qədər 
də  yaxşılaşacaq. 

Mirbağır YAQUBZADƏ, 
“Xalq qəzeti”

Neft strategiyası davamlı inkişafın və rifahlı 
cəmiyyət quruculuğunun təməl daşıdır

Məqalə “Azərbaycan Respublikası Dövlət Neft Fondu ilə 
Azərbaycan Mətbuat Şurasının “Azərbaycanın müstəqilliyinin iqtisadi 
bünovrəsində milli neft strategiyasının rolu: Azərbaycan Respublikası 
Dövlət Neft Fondu milli neft strategiyasının tərkib hissəsi kimi” 
mövzusunda  keçirdiyi müsabiqəyə təqdim olunur.

Astara: Kəndli torpağa nə qədər bağlı olsa...

 � “Yanar bulaq” abidəsi ilə tanınan Ərçivan 
Astaranın qədim yaşayış məskənlərindəndir. “Alışdı, 
su da yandı…” misralı bayatı, bəlkə də, ilk dəfə burada 
deyilib. Ərçivanın tarixi abidələri də var. 1499-cu 
ildə əsası qoyulmuş Məhəmməd Hənəfiyyə məscidini 
o vaxtlar Şah İsmayıl Xətai ziyarət edib. Dörd ildir 
ki,   Ərçivan qəsəbə statusu alıb. Buradan keçən yeni 
avtomobil yolunun, Boks Mərkəzinin açılışında dövlət 
başçısı İlham Əliyev iştirak edib. Qəsəbənin adının 
mənası talışca “dəyirman yeri” deməkdir. Söhbətimiz 
bərəkət ünvanlı Ərçivanda keçirilən bir görüş barədədir.

…Qəsəbənin sakinləri qo-
naqları səbirsizliklə gözləyirdilər. 
Rayon rəhbərliyi ilə üzbəüz 
oturub danışmaq, qayğılarını 
bölüşmək üçün hamı bir yerə top-
laşmışdı. Bilirdilər ki, vaxtaşırı 
yerlərdə əhali ilə görüşlər, səyyar 
qəbullar keçirən rayon rəsmiləri 
idarəetmədə insan amilinə xüsusi 
önəm verir. Hər həftə bu və ya 
digər kənddə camaatla canlı 
dialoq qurulur. Açıq mikrofonda 
səslənən fikirlər, təkliflər diqqətlə 
dinlənilərək cari və perspektiv 
fəaliyyət planlarına daxil edilir, 
şikayətlər üzrə operativ addımlar 
atılır.

Nəhayət, icra başçısı 
Qəzənfər Ağayevlə qonaqlar 
gəlib çıxdılar. Hər kəs zalda 
öz yerini tutdu. Başçı camaatı 
salamlayaraq Prezident İl-
ham Əliyevin daxili və xarici 
siyasətində prioritet verdiyi 
istiqamətlərdən danışdı və bildir-
di ki, bugünkü dialoqlarda daha 
çox aktuallıq kəsb edən aqrar 
sahə ilə bağlı fikirləri öyrənmək 
istəyir. Çünki sosial sahə ilə 
bərabər, aqrar sahənin inkişafı 
sabaha inamı artıran  amildir.   

Əvvəlcə Ərçivan qəsəbəsi 
üzrə icra nümayəndəsi Cəbrayıl 
Salmanov və bələdiyyə sədri 
İradə Rzayeva ərazidə görülən 
quruculuq və abadlıq işləri barədə 
ətraflı məlumat verdilər, əkin 
sahələrinin dövriyyəyə buraxıl-
ması yönümündə həyata keçirilən 
tədbirlər, bu sahədə mövcud 
olan problemlər və çıxış yolları 
barədə fikirlərini bildirdilər. 
Qeyd olundu ki, cari ildə Ərçivan 
qəsəbəsində fərdi təsərrüfatlarda 

349 hektarda, pay və bələdiyyə 
torpaqlarında 577,5 hektarda 
əkinlər aparılıb. 14 hektarda 
çəltik, 64 hektarda dənli bitkilər, 
50 hektarda paxlalılar, 110 hek-
tarda bostan bitkiləri, 464 hektar-
da tərəvəz, 20 hektarda qarğıdalı, 
160 hektarda kartof əkilib. Necə 
deyərlər, biş-düş ediləsi, süfrəyə 
qoyulası hər şey var. 

Üstəlik, bazara çıxarıla-
sı məhsullar da az deyil. Qış 
tədarükü də yaxşıdır. Amma 
bələdiyyə tərəfindən icarəyə 
verilən torpaq sahələrinin 
müəyyən hissəsində əkin aparıl-
maması narahatlıq doğurur. Eyni 
zamanda əkin sahələrinə gedən 
yolların texnikanın hərəkəti üçün 
açılması, kanalların istiqaməti 
üzrə dəyişdirilməsi, texnikadan 
və gübrələrdən səmərəli istifadə 
edilməsinə şərait yaradılması və 
digər bu kimi məsələlər də diqqət 
tələb edir.    

Qəsəbə sakinlərindən Bay-
ram Vəliyev, Məmməd Abdul-
layev, Əhməd Həsənov, Heybət 
Süleymanov, Qənbər Quliyev, 
Məmmədağa Əliyev, Əfqan Rza-
yev, Teymur Rəcəbov və başqa-
ları əvvəlki görüşlər zamanı veril-
miş vədlərin yerinə yetirilməsinə 
görə rayon rəhbərliyinə razılıq-
larını bildirdilər. Bu gün onları 
narahat edən məsələlərlə bağlı 
qeyd və təkliflərini bildirdilər. 
Baytarlıq laboratoriyasının 
yaradılmasını, kənd təsərrüfatı 
texnikası və gübrələrlə təminatda 
müvafiq kömək göstərilməsini 
xahiş etdilər. Baytarlıq idarəsinin 
rəisi Mübariz Axundov, Kənd 
təsərrüfatı idarəsinin rəisi Etibar 

Abbasov qəsəbə sakinlərinin 
qaldırılan məsələlərə münasibət 
bildirdilər və ənənəvi əkin 
növlərinin inkişafı üçün onlara 
hərtərəfli kömək göstəriləcəyini 
nəzərə çatdırdılar. Qeyd olun-
du ki, texnikadan istifadə və 
gübrə satışı ilə əlaqədar möv-
cud qiymətlər barədə qabaq-
cadan əhaliyə ətraflı məlumat 
veriləcək... 

Yeri gəlmişkən, bu ilin 
əvvəlindən rayonun Şahağacı, 
Təngərüd, Pensər, Siğaloni, 
Alaşa, Şəmətük, Suparibağ, 
Səlivə,Burzubənd, Pəlikəş, 
Səncərədi və digər yaşayış 
məntəqələrində keçirilən görüşlər 
də beləcə işgüzar səciyyəsi 
ilə yadda qalıb. Problemlərə 
həssas yanaşma nəticəsində 
bir çox məsələlər həllini tapıb, 
vətəndaşların müşkülləri çö-
zülüb. Əsas odur ki, adamların 
rəhbərliyə inamı artıb, dövlət 
orqanlarına etimadı yüksəlib. 

Astaralılar avqust ayında 
rayonda kənd təsərrüfatının inki-
şafı ilə bağlı keçirilən müşavirəni 
də yaxşı xatırlayırlar. Həmin 
tədbirdə Prezident Administrasi-
yasının Aqrar məsələlər şöbəsinin 
müdiri, işçi qrupunun rəhbəri 
Azər Əmiraslanov, Administ-
rasiyanın məsul işçisi Habil 
Əzənmədov, iqtisadiyyat naziri-
nin müavini Sahib Məmmədov, 
kənd təsərrüfatı nazirinin müavini 
Seyfəddin Talıbov, “Meliorasiya 
və Su Təsərrüfatı” ASC-nin sədr 
müavini Zakir Quliyev də iştirak 
edirdilər.  

A.Əmiraslanov çıxış edərək, 
Prezident İlham Əliyevin 
rəhbərliyi ilə ölkəmizdə apa-
rılan islahatlardan, qeyri-neft 
sektorunun, o cümlədən 
kənd təsərrüfatının inki-
şafı istiqamətində görülən 
tədbirlərdən danışmışdı. Qeyd 
olunmuşdu ki, dövlətimizin 
başçısının aqrar sektorun 
inkişafı, yerli istehsalın artırıl-
ması, əhalinin məşğulluğunun 
yüksəldilməsi ilə bağlı tapşı-
rıqlarından biri də yeni iqti-

sadi mərhələdə ixrac tutumlu 
sahələrin genişləndirilməsidir. 
Astarada təcrübəli təsərrüfat 
rəhbərlərinin, sahibkarların 
olduğu vurğulanmış, yüksək 
rentabelli  çəltikçiliyin, eləcə də 
çayçılığın inkişafının vacibliyi 
önə çəkilmişdi. Həmin müşavirə 
xeyli səmərəli olmuşdu. 

Ərçivandakı görüşdə də 
iştirak edən Prezident Admi-
nistrasiyasının məsul işçisi 
Habil Əzənmədov   yerlərdə belə 
işgüzar görüşlərin çox faydalı 
olduğunu söylədi. O, Astara 
rayonunda  sitrusçuluq, çayçılıq 
və çəltikçiliklə bərabər, barama-
çılığın da inkişaf etdirilməsinin 
vacibliyini bildirdi. Dövlətin 
kənd təsərrüfatı işçilərinə bundan 
sonra daha çox dəstək olacağını 
nəzərə çatdırdı.   

İcra hakimiyyətinin başçısı 
Qəzənfər Ağayev görüş zamanı 
qaldırılan bütün məsələlərlə 
əlaqədar    geniş təhlillər apa-
rılacağını, xüsusən qəsəbədə 
əkinə yararlı torpaq sahələrindən 
daha səmərəli istifadə edilməsi 
məqsədilə nəzərdə tutulan 
tədbirlərin həyata keçiriləcəyini 
söylədi. O bildirdi ki, ənənəvi 
kənd təsərrüfatı sahələrinin daha 
da genişlənməsi üçün Asta-
rada, o cümlədən də Ərçivan 
qəsəbəsində əlverişli şərait 
var. Yerli sahibkarlar dövlətin 
diqqətindən ruhlanaraq qəsəbənin 
əvvəlki şöhrətini geri qaytarmaq 
üçün qüvvələri səfərbərliyə alma-
lıdırlar. Astaralıların ölkədə ərzaq 
bolluğuna daha sanballı töhfələr 
verəcəyinə inam böyükdür. 

Görüşdə sakinlərin qaldır-
dıqları məsələlərin də icrası ilə 
əlaqədar aidiyyəti qurumların 
rəhbərlərinə tapşırıqlar verildi. 
Hər kəs görüşdən razılıqla, ruh 
yüksəkliyi və bolluq yaratmaq 
əzmi ilə ayrıldı. 

“Dəyirman yeri” bərəkətsiz 
olmaz.

 Əli NƏCƏFXANLI, 
"Xalq qəzeti"nin 

bölgə müxbiri

Pambıq tədarükünə dair operativ məlumat

İndoneziyanın səfiri BANM-də olub
 � Bakı Ali Neft Məktəbinin rektoru (BANM) 

Elmar Qasımov İndoneziyanın Azərbaycandakı səfiri 
Hüsnan Bəy Fanani ilə görüşüb.

BANM-in ictimaiyyətlə 
əlaqələr şöbəsindən aldığı-
mız məlumatda bildirilir ki, 
Azərbaycan və İndoneziya 
arasında əlaqələrin iqtisadi-
ticarət, turizm və təhsil 
sahələrində inkişafından danı-
şan Elmar Qasımov BANM-in 
yaranma tarixi və fəaliyyət 
istiqamətləri haqqında səfirə 
əhatəli məlumat verib. Ali 
məktəbdə qısa müddət ərzində 
görülən işlər və islahatlardan 

bəhs edən rektor, eyni zaman-
da,  tədris prosesi, tələbələr 
üçün yaradılan imkanlar və 
beynəlxalq əlaqələrdən danı-
şıb. Elmar Qasımov BANM-in 
dünyanın müxtəlif aparıcı 
ali təhsil ocaqları, həmçinin 
beynəlxalq şirkət və qurum-
ları ilə əlaqələri barədə də 
məlumat verib.

Hüsnan Bəy Fanani 
BANM ilə İndoneziyanın ali 
təhsil müəssisələri arasında 

əməkdaşlığın perspektivinin iki 
ölkə arasında təhsil əlaqələrinin 
genişlənməsinə yol açacağını 
diqqətə çatdırıb. Səfir BANM-in 
əməkdaşlarını və tələbələrini 
noyabrın 19-20-də Bakıda təşkil 
ediləcək İndoneziya Mədəniyyət 
Festivalına dəvət edib.

Görüşdə gələcək 
əməkdaşlıq, tələbə-müəllim 
mübadiləsi və digər məsələlər 
ətrafında fikir mübadiləsi 
aparılıb, Elmar Qasımov səfirə 
BANM-in “Fəxri qonaq” dip-
lomunu təqdim edib.

Vaqif BAYRAMOV, 
“Xalq qəzeti”


